
Reykjavík og Stykkishólmur  

14.febrúar 2024 

 

Efni: Stækkun íbúðasvæðis og breytt lega Hringvegar við Borgarnes– mál nr. 
723/2023. 

 

Umsögn Fuglaverndar 

 

Fuglavernd gerir alvarlegar athugasemdir við að Borgarbyggð hyggist spilla leirum við 

Borgarnes.  

Í gildandi aðalskipulagi Borgarbyggðar 2010-2022 er gert ráð fyrir að hringvegurinn 

verði færður út fyrir byggðina í Borgarnesi og lagður á leirunni suðaustan við bæinn 

þannig að hann þveri Sandvík og liggi með fram ströndinni inn í Grímólfsvík. Í 

Skipulagsgátt er auglýst vinnslutillaga að breyttri legu hringvegar við Borgarnes, þar 

sem þessari leið er fylgt að sunnanverðu en að vegurinn liggi eftir leirunni dálítið 

lengra í norður, þar sem hann kemur að landi við vestanverða Grímúlfsvík.  

Áætlað hefur verið að árið 2010 hafi um 12 km2 af leirum verið eyðilagðar á Íslandi 

vegna framkvæmda, einkum vegna vegagerðar.1 Þetta flatarmál jafngildir um 1.700 

fótboltavöllum.  

Leirur njóta verndar skv. 61. gr. laga nr. 60/2013 um náttúruvernd og kemur þar fram 

að „Forðast ber að raska vistkerfum og jarðminjum sem taldar eru upp í 1. og 2. mgr. 

nema brýna nauðsyn beri til“. Fuglavernd getur fallist á að veglagning sem spillir 

leirum við Borgarnes geti haft eitthvað jákvætt í för með sér fyrir samfélagið í 

Borgarnesi til skamms tíma en fellst alls ekki á að brýn nauðsyn beri til að ráðast í þá 

framkvæmd, enda færi hún í bága við markmið um sjálfbæra þróun, þar sem 

starfsemi samfélaga á að rúmast innan þeirra marka sem náttúruleg vistkerfi setja. 

Alltof oft hefur náttúran orðið harkalega úti vegna hagsmuna mannsins, jafnvel undir 

yfirskyni sjálfbærrar þróunar eða valinna heimsmarkmiða Sameinuðu þjóðanna. Í 

þessu tilfelli þarf ekki að fara á þann veg.  

Mikilvægi leira er gjarnan vanmetið því stór hluti lífríkisins er undir yfirborðinu, sem 

við fyrstu sýn virðist snautt af lífi. Því fer fjarri sanni og hafa nýlegar rannsóknir sýnt 

að leirur hafa mikið gildi á mörgum sviðum og nána tengingu við loftslagsmálin.  

 

 
1 Agnar Ingólfsson (2010). Náttúruverndargildi íslensku fjörunnar og aðsteðjandi hættur. Náttúrufræðingurinn 
79: 19-28.   

Vistfræðilegt gildi og líffræðileg fjölbreytni 

Í leirum lifir fjölbreytt lífríki hryggleysingja, einkum liðorma, samloka, krabbadýra og 

mýflugulirfa, sem mynda hlaðborð kræsinga fyrir fugla. Er þar einkum um að ræða 

vaðfugla eins og tjald, heiðlóu, sandlóu, lóuþræl, jaðrakan, stelk, sendling og 

sanderlu en einnig oft á tíðum andfugla eins og brandönd, urtönd, stokkönd og álft. 

Leirurnar eru sérstaklega mikilvægar þegar jarðbönn eru að vorlagi, þegar þær eru 

nær eina fæðuuppspretta örþreyttra farfugla sem koma snemma til landsins.  

Einnig má geta þess að leirur geta verið mikilvæg uppeldissvæði nytjafiska, s.s. 

skarkola.   

 

Kolefnisbinding 

Vernd leira hefur á síðustu árum fengið enn meiri hljómgrunn vegna þess að þær eru 

kolefnissvelgir; þ.e.a.s. þær binda kolefni og takmarka þannig aukin gróðurhúsaáhrif 

og önnur neikvæð áhrif loftslagsvárinnar. Óraskaðar leirur binda kolefni varanlega, 

því stór hluti þess grefst smám saman djúpt í setið og kemst ekki aftur út í 

andrúmsloftið. Þetta er því enn ein ástæða þess að ekki ætti að raska þeim leirum 

sem enn eru óspilltar.  

 

Fræðslu- og útivistargildi 

Leirur í nágrenni við byggð bjóða upp á fjölmarga möguleika til kennslu, sem og 

útivistar eins og fuglaskoðunar, sem er mjög vaxandi tómstundagaman á Íslandi og í 

öðrum löndum.  

Í næsta hefti félagarits Fuglaverndar, sem nefnist Fuglar og kemur út á næstu vikum, 

birtist grein2 um mikilvægi leira og eru þeir sem koma að skipulagsgerð við Borgarnes 

hvattir til að lesa hana.  

Fuglavernd hvetur Borgarbyggð til að endurskoða áform sín um eyðileggingu leira 

suðaustan við Borgarnes, með umhverfi og komandi kynslóðir manna og annarra 

dýra í huga.  

 

 

Með góðum kveðjum f.h. stjórnar Fuglaverndar, 

Menja von Schmalensee, formaður 

Hólmfríður Arnardóttur, framkvæmdastjóri 

 
2 Róbert A. Stefánsson, Menja von Schmalensee og Tómas G. Gunnarsson (2024). Leirur – ekki bara 
fuglaparadís. Fuglar 14. 


